Царские часы.                                           4
1 час:  
Тропари  (стихирный  распев),  глас  8:
Днесь вод освяща́ется естество́,/ и разделя́ется Иорда́н/ и свои́х вод возвраща́ет струи́,\ Влады́ку зря креща́ема.
Стих:_ Сего́ ра́ди помяну́х Тя/ от земли́ Иорда́нски и  Ермонии́мски.
Стих:_ Ви́деша Тя  во́ды, Бо́же,/ ви́деша Тя во́ды и убоя́шася.
Яко Челове́к на реку́ прише́л еси́, Христе́ Царю́,/ и ра́бское Креще́ние прия́ти тщи́шися, Бла́же,/ от Предте́чеву руку́\ грех ра́ди на́ших, Человеколю́бче.
Слава,  и  ныне,  глас  тойже (8) (Слава Отцу и Сыну и Святому Духу):
Ко гла́су вопию́щаго в пусты́ни:/ угото́вайте путь Госпо́день,/ прише́л еси́, Го́споди, зрак ра́бий прии́м,/ Креще́ния прося́, не ве́дый греха́./ Ви́деша Тя во́ды и убоя́шася./ Тре́петен бысть Предте́ча и возопи́, глаго́ля:/ ка́ко просвети́т свети́льник Све́та?/ Ка́ко  ру́ку положи́т раб на Влады́ку?/ Освяти́ мене́ и во́ды, Спа́се,\ взе́мляй ми́ра грех.

Прокимен,  глас  4: 
И возгреме́ с Небесе́ Госпо́дь,/ и Вы́шний даде́ глас Сво́й.
3 час:  
Тропари  (стихирный  распев),  глас  8:
Предте́чи, и Крести́теля, и проро́ка,/ и па́че всех почте́на проро́к,/ трепета́ше ны́не рука́ десна́я,/ егда́ ви́де Тебе́, Агнца Бо́жия,/ очища́ющаго ми́ру согреше́ния,/ и, по́двигом одержи́мь, вопия́ше:/ не сме́ю прикосну́тися, Сло́ве, верху́ Твоему́,/ Сам мя освяти́ и просвети́, Ще́дре:\ Ты бо еси́ Живо́́т, и Свет,  и  Мир  ми́рови.
Глас  4: Стих:_ Сего́ ра́ди помяну́х Тя/ от земли́ Иорда́нски и Ермонии́мски.
Стих:_ Ви́деша Тя во́ды, Бо́же,/ ви́деша Тя во́ды и убоя́шася.
Тро́ица, Бог наш,/ Сего́ нам днесь неразде́льно яви́:/ и́бо Оте́ц явле́нным свиде́тельством сро́дства возгласи́,/ Дух же голуби́ным о́бразом сни́де с Небе́с,/ Сын Пречи́стый верх Свой Предте́чи преклони́/ и, кре́щься, челове́чество от рабо́ты изба́ви,\ я́ко  Человеколю́бец.
Слава,  и  ныне,  глас  5(Слава Отцу и Сыну и Святому Духу):
Гряды́й с пло́тию ко Иорда́ну, Го́споди,/ крести́тися хотя́ во о́бразе Челове́ка, Животода́вче,/ да прельсти́вшихся нас, я́ко Благоутро́бен,/ вся́кия ко́зни и се́ти зми́евы изба́вив, просвети́ши,/ от Отца́ свиде́тельствуемь,/ Боже́ственный же Дух голуби́ным ви́дом Тебе́ предста́,\ но всели́ в ду́ши на́ша Того́, Человеколю́бче.
Прокимен,  глас  6:  
Ви́деша Тя во́ды, Бо́же,/ ви́деша Тя во́ды и убоя́шася.
6 час
Тропари  (стихирный  распев),  глас  8:
Та́ко глаго́лет Госпо́дь ко Иоа́нну:/ проро́че, гряди́ крести́ти Мене́,/ тебе́ созда́вшаго, и просвеща́ющаго благода́тию,/ и очища́ющаго всех./ Прикосни́ся Боже́ственному Моему́ верху́/ и не усумни́ся./ Про́чее оста́ви ны́не,/ и́бо испо́лнити приидо́х пра́вду вся́кую./ Ты же не усумни́ся отню́д,/ и́бо тая́щагося в вода́х бори́теля,/ кня́зя тьмы, тщу́ся погуби́ти,/ избавля́я мир от его́ сете́й ны́не,\ подая́  я́ко  Человеколю́бец  Живо́т  ве́чный.
Глас 6: Стих:_ Сего́ ра́ди помяну́х Тя/ от земли́ Иорда́нски и Ермонии́мски.
Стих:_ Ви́деша  Тя  во́ды,  Бо́же,  /  ви́деша  Тя  во́ды  и  убоя́шася.
Днесь псало́мское проро́чество коне́ц прия́ти спеши́т:/ мо́ре бо,– рече́,– ви́де и побеже́,/ Иорда́н возврати́ся вспять/ от лица́ Госпо́дня, от лица́ Бо́га Иа́ковля,/ прише́дша от раба́ прия́ти Креще́ние./ Яко да и мы, и́дольския измы́вшеся нечистоты́,\ просвети́мся душа́ми Его́ ра́ди.
Слава,  и  ныне,  глас  5 (Слава Отцу и Сыну и Святому Духу):
Что возвраща́еши твоя́ во́ды, о Иорда́не?/ Что воспяща́еши струи́,/ и не прехо́диши е́же по естеству́ хожде́ние?/ Не мо́щно ми терпе́ти, – рече́, – Огня́, пояда́ющаго мя./ Удивля́юся и ужаса́юся кра́йнему схожде́нию:/ я́ко не обыко́х Чи́стаго измыва́ти,/ ни навыко́х Безгре́шнаго отира́ти,/ но оскверне́нныя сосу́ды очища́ти,/ те́рния попаля́ти ми согреше́ний учи́т/ и́же во мне креща́емый Христо́с./ Иоа́нн свиде́тельствует ми глас Сло́ва, вопия́:/ се Агнец Бо́жий, взе́мляй грехи́ ми́ра./ Тому́, ве́рнии, возопии́м:\ явле́йся Бо́же в на́ше спасе́ние, сла́ва Тебе́.
Прокимен,  глас  4:  
В мо́ри путие́ Твои́,/ и стези́ Твоя́ в вода́х мно́гих.
На  9-м  часе:  
Тропари  (стихирный  распев),  глас  7:
Ужас бе ви́дети/ Небесе́ и земли́ Творца́, на реце́ обна́жшагося/ и Креще́ние от раба́ за на́ше спасе́ние/ прие́млющаго, я́ко раба́./ И ли́цы А=нгельстии дивля́хуся стра́хом и ра́достию,/ с ни́миже покланя́емся Тебе́:\ спаси́  нас,  Го́споди.
Глас  2:  Стих:_ Сего́  ра́ди  помяну́х  Тя  /  от  земли́  Иорда́нски  и  Ермонии́мски.
Стих:_ Ви́деша  Тя  во́ды,  Бо́же,  /  ви́деша  Тя  во́ды  и  убояша́ся.
Егда́ к себе́ гряду́ща Предте́ча Го́спода сла́вы, вопия́ше, зря:/ Сей, избавля́яй ми́ра, прии́де от истле́ния/ Сей избавля́ет нас от ско́рби,/ Сей согреше́ний оставле́ние да́рует, я́ко Бог на земли́,/ от Де́вы Чи́стыя прии́де ми́лости ра́ди/ и вме́сто рабо́в сы́ны Бо́жия соде́ловает,/ вме́сто же тьмы просвеща́ет челове́чество/ водо́ю Боже́ственнаго Креще́ния Его́./ Про́чее, прииди́те, соглас́но Того́ да  славосло́вим\ со  Отце́м  и  со  Святы́м  Ду́хом.
Многолетия…
Слава,  и  ныне,  глас  5:
Ру́ку твою́, прикосну́вшуюся пречи́стому верху́ Влады́чню,/ с не́юже и пе́рстом Того́ нам показа́л еси́,/ воздежи́ о нас к Нему́, Крести́телю,/ я́ко дерзнове́ние име́я мно́го,/ и́бо бо́лий проро́к всех, от Него́ свиде́тельствован еси́./ О=чи же твои́ па́ки, Всесвя́таго Ду́ха ви́девшия,/ я́ко в ви́де голуби́не соше́дша,/ воздви́гни к Нему́, Крести́телю,/ и ми́лостива нам соде́лай,/ и прииди́, ста́ни с на́ми,\ запечата́яй пе́ние и предначина́яй торжество́.
Прокимен,  глас  3:  
Госпо́дь просвеще́ние мое́ и Спаси́тель мой,/ кого́ убою́ся?
